
 
 
 

ᑐᓴᒐᒃᓴᖅ ᓴᖅᑭᑎᑕᐅᔪᖅ 
 

ᑮᓇᐅᔭᕐᒧᑦ ᐊᖏᕈᑎ ᐊᓯᔾᔩᓂᐊᖅᑐᖅ ᐋᖅᑭᑦᑎᐊᒃᑲᓐᓂᕈᓐᓇᖁᓪᓗᒋᑦ 
ᖃᓄᐃᖏᑦᑎᐊᕐᓂᕐᒧᑦ ᐱᓕᕆᐊᑦ 

 
ᐃᖃᓗᐃᑦ, ᓄᓇᕗᑦ (ᐊᐃᕐᕆᓕ 7, 2008) – ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᒥᓂᔅᑕᖓ,  ᓕᐅᓇ 
ᐊᒡᓘᒃᑲᖅ, ᐊᓕᐊᓇᐃᒍᓱᑦᑎᐊᖅᐳᖅ ᑐᓴᖅᑎᑦᑎᔪᓐᓇᕐᒪᑦ ᐊᑎᓕᐅᖅᑕᐅᔪᖃᓚᐅᕐᓂᖓᓂᒃ ᓄᑖᒥᒃ ᐊᖏᕈᑎᒥᒃ ᑲᓇᑕᒥ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᖏᓐᓂ ᐋᖅᑭᑦᑎᐊᒃᑲᓐᓂᕈᓐᓇᖁᓪᓗᒋᑦ ᐅᓂᒃᑳᓕᐊᕆᔭᐅᖃᑦᑕᖅᑐᑦ ᐊᐅᓚᑦᑎᓂᕐᒧᑦ ᑐᕌᖓᔪᑦ 
ᐱᓕᕆᐊᕆᕙᒃᑕᖏᑦ ᐊᔪᕐᓇᙱᑦᑐᕐᓯᐅᕐᓂᖅᓴᐅᖃᑦᑕᕐᓂᐊᕐᒪᑕ ᓄᓇᓕᐅᑉ ᐃᓗᐊᓃᑦᑐᑦ ᐋᓐᓂᐊᖃᕐᓇᙱᑦᑐᓕᕆᓃᑦ 
ᖃᓄᐃᙱᑦᑎᐊᕐᓂᕐᒧᓪᓗ ᐱᓕᕆᐊᖑᕙᒃᑐᑦ.   
 
“ᓄᓇᓖᑦ ᐃᓗᐊᓃᑦᑐᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᓄᐃᙱᑦᑎᐊᕐᓂᕐᒧᓪᓗ ᐱᓕᕆᐊᖑᕙᒃᑐᑦ ᓴᙱᒃᑎᒋᐊᖅᑕᐅᓂᖓ  
ᐱᓕᕆᖃᑎᒌᖕᓂᕐᒧᑦ ᑐᕌᖓᖕᒪᑦ ᑭᒃᑯᓕᒫᓄᑦ ᑲᔪᓯᑎᑦᑎᔪᓐᓇᕐᓂᐊᕐᒪᑦ ᑖᔅᓱᒥᖓ ᑐᕌᕆᔭᐅᔪᒪᔪᒥᒃ, ᐅᐱᒍᓱᑦᑎᐊᖅᐳᖓᓗ 
ᑖᔅᓱᒥᖓ ᓄᑖᒥᒃ ᐊᓯᔾᔨᕈᑕᐅᔪᓐᓇᖅᑐᒥᒃ ᑮᓇᐅᔭᑎᒍᑦ ᐊᖏᕈᑕᐅᔪᒥᒃ ᐋᖅᑭᑦᑎᐊᖅᓯᒪᒃᑲᓐᓂᕈᓐᓇᖁᓪᓗᒍ ᑕᒪᓐᓇ 
ᐱᕙᓪᓕᐊᔭᐅᔪᖅ,” ᐅᖃᓚᐅᖅᐳᖅ ᒥᓂᔅᑕ ᐊᒡᓘᒃᑲᖅ. “ᐱᓕᕆᖃᑎᖃᖅᓯᒪᒐᑦᑕ ᑲᓇᑕᒥ ᐋᓐᓂᐊᖃᕐᓇᙱᑦᑐᓕᕆᔨᒃᑯᖏᓐᓂᒃ 
ᐊᒻᒪ ᐱᕙᓪᓕᐊᑐᐃᓐᓇᓕᖅᐳᒍᑦ ᐱᓕᕆᐊᒃᓴᓂᒃ ᐱᕕᖃᕈᓐᓇᖅᑎᑦᑎᓕᑕᐃᓐᓇᖅᑐᓂᒃ ᓄᓇᓕᖕᓂᒃ ᐋᖅᑭᒃᓯᔪᓐᓇᕐᓂᐊᓕᕋᑦᑕ 
ᐊᕐᕌᒍᒐᓴᕐᓄᑦ ᐱᓕᕆᐊᖑᖃᑦᑕᕐᓂᐊᖅᑐᓂᒃ ᓂᕆᐅᓇᖅᑐᓂᒃ ᑮᓇᐅᔭᖅᑕᖃᕐᓂᐊᓕᕐᒪᑦ. ᓄᓇᕗᒥᐅᓄᑦ 
ᑐᓴᒐᒃᓴᑦᑎᐊᕙᒻᒪᕆᐊᓘᕗᖅ.” 
 
ᑖᓐᓇ ᓄᑖᖑᓪᓗᓂ ᐊᕐᕌᒍᒐᓴᕐᓄᑦ ᑮᓇᐅᔭᖁᑎᒋᔭᐅᓂᐊᖅᑐᖅ ᐊᖏᕈᑕᐅᔪᖅ ᓇᓗᓇᐃᖅᓯᖕᒪᑦ ᑲᓇᑕᐅᑉ ᒐᕙᒪᖓ 
ᐱᓕᕆᐊᖃᓪᓚᕆᒍᒪᐃᓐᓇᕐᓂᖓᓂᒃ ᐱᐅᓯᒋᐊᖅᑎᑦᑎᔪᒪᒧᑦ ᐃᓄᐃᑦ ᖃᓄᐃᙱᑦᑎᐊᕐᓂᕆᕙᒃᑕᖏᓐᓂᒃ,” ᐅᖃᓚᐅᖅᐳᖅ 
ᒪᓕᒐᓕᐅᖅᑎ ᑑᓂ Clement, ᒥᓂᔅᑕᕆᔭᐅᔪᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ. “ᐊᖏᒡᓕᒋᐊᖅᑎᑦᑎᓂᐅᖕᒪᑦ ᓄᓇᕗᑦ 
ᒐᕙᒪᖓᑕ ᐊᓯᔾᔨᕆᐊᕈᓐᓇᖃᑦᑕᖅᑕᖏᓐᓄᑦ ᐋᖅᑭᒋᐊᖁᓪᓗᒋᑦ ᓄᓇᓕᐅᑉ ᐃᓗᐊᓃᑦᑐᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐃᑲᔪᖅᑐᐃᓂᐅᕙᒃᑐᑦ ᐊᖅᑯᓵᖅᑎᑦᑎᑕᐃᓕᒪᓂᐅᕙᒃᑐᓪᓗ ᐱᓕᕆᐊᑦ ᐊᒃᑐᖅᑕᐅᓂᕆᕙᒃᑕᖏᓐᓂᒃ ᑐᙵᕕᖃᖅᖢᓂ 
ᓯᕗᓪᓕᐅᔪᓂᒃ ᐊᖏᖅᑕᐅᓯᒪᔪᓂᒃ - ᐃᓱᒪᒥᒍᑦ ᐊᔪᓕᖅᑕᕈᑎᓖᑦ ᐊᒻᒪ ᐅᐃᕆᔾᔪᑕᐅᕙᒃᑐᓄᑦ; ᓄᑕᖅᑲᓄᑦ ᒪᒃᑯᒃᑐᓄᓪᓗ; ᐊᒻᒪ 
ᒪᒥᔪᐃᑦᑐᓂᒃ ᐋᓐᓂᐊᓕᖕᓄᑦ ᐊᒻᒪ ᐃᓕᙵᒃᑕᐃᓕᒪᓂᕐᒧᑦ ᑐᕌᖓᔪᓄᑦ.” 
 
ᐃᓚᒋᔭᐅᓗᓂ ᐱᑎᑕᐅᔪᓐᓇᖅᓯᑎᑕᐅᓂᖏᓐᓂᒃ ᐊᕐᕌᒍᒐᓴᕐᓄᑦ ᐱᓕᕆᐊᖑᕙᒃᑐᓄᑦ, ᓄᑖᖅ ᐊᓯᔾᔩᔪᓐᓇᖅᑐᖅ ᑮᓇᐅᔭᑎᒍᑦ 
ᐊᖏᕈᑕᐅᔪᖅ ᒥᒃᖠᒋᐊᖅᑎᑦᑎᖕᒪᑦ ᐊᑕᖏᖅᑕᐅᓗᑎᑦ ᐊᐅᓚᑦᑎᓂᕐᒧᑦ ᑐᕌᖓᔪᑦ ᐅᓂᒃᑳᓕᐊᕆᕙᒃᑕᖏᓐᓄᑦ ᑕᒪᐃᓐᓄᑦ 
ᓄᓇᕗᑦ ᒐᕙᒪᖓᓐᓄᑦ ᐊᒻᒪ ᑮᓇᐅᔭᖃᖅᑎᑦᑎᔨᐅᓂᐊᖅᑐᓄᑦ.   

ᑐᓴᐅᒪᔪᓕᕆᓂᕐᒧᑦ ᖃᐅᔨᒋᐊᕐᕕᒃ: 
ᔮᔅᒦᓇ ᐱᐊᐸ 
ᑐᑭᒧᐊᒃᑎᑦᑎᔨᒧᑦ ᐃᓇᖐᔪᖅ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᓄᓇᕗᑦ ᒐᕙᒪᖓ 
 (867) 975-5714 

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 

www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

